
59

Doppo d’un quarto d’ôa de sforsci in fondo

De l'ægua ä fin l’ommo ô s’abbandonava

Scicchè a ô creddeiva o morto o moribondo

A turba Indiaña, perchè ô no mesciava;

Ma pè cautela ancon per ûn segondo

Quarto a-ô tegniva sotto, e a ghe stampava

Di casci un pö in ta pansa e un pö in ti ren

Pe êse segûa ch’ô foise morto ben.

Acciappandolo poi pe-i pê e pë brasse

A ô strascinava a tæra: a circondâlo

Cammiña a tûrba, e benchè in cea ô mostrasse

Da morte i segni, pù a no vêu toccâlo,

Quæxi a temesse ch’ô resûscitasse,

E a stava sospettosa a contemplâlo:

Tanto a l'aveiva idee balorde e sciolle

Intorno ä specie di anime spagnolle!

Ma Ozela allôa con atto brûsco e franco

Pe levâli d’inganno a se cacciava

Sorve ô cadaveo do quell’ommo gianco,

E poi spûandoghe in faccia a destaccava

O stilo agûsso ch’ô portava a-ô fianco;

E a man alzando, piggia questo (a criava

Mentre che a ghe ô ciantava in mezo a-ô chêu)

Piggialo, o vile, che te ô da mæ sêu.

Compiva a fin Caonabbo qnella strana

Tragedia, che con man robûsta e lesta

Sfodrando a sciabbra mæxima d’Alana

O ghe troncava con un colpo a testa,

E cacciandola all’aia, ô criava: e questa

Te a regallo, te a dedico, Anaucana!

Applaudiva con mille ûrli a quell’atto

O popolo dä gioia mezo matto.

